«Ныв-зонпосниӧс гожся кадӧ уджӧн могмӧдасны рабочӧй профессияӧ велӧдӧмӧн»

Та йылысь висьталіс Коми Республикаса йӧзӧс уджӧн могмӧдан веськӧдланінса начальник Сергей Козлов «Кӧні томуловлы уджавны гожӧмнас?» пресс-конференция дырйи, кутшӧмӧс сиӧма гожӧмын ныв-зонпосниӧс уджӧн могмӧдӧмлы.

Сылӧн кывъяс серти, 2015 воын содіс специализируйтӧм отрядъяслӧн лыдыс. На пиын — Удора районын да Сыктывкарын «Экодозор», Луздор районын да Сосногорскын «Бумеранг», «Ичӧт пӧжарнӧй» школаса лесничестволӧн гожся уджалан отрядъяс, Сыктывкарын «Туй вывті ветлӧм видзӧдысь том инспектор», Емдін районын «Сӧстӧм Зӧвсьӧрт», Вуктылын «Тимуровец» отряд, сьӧкыда  сетчысь ныв-зонпоснилы «Вуктылса олысь» палаткаясын олӧм вылӧ спортивно-туристическӧй да уджалан лагерь.
«Ныв-зонпосни кутас пырӧдчыны уна сикас уджсикасӧ, но медшӧр туйвизьӧн лоӧ мутасъяс дзоньталӧм да пелькӧдӧм. Талун тыр арлыдтӧмаяслы уджалан местаяс вӧзйӧны асшӧр уджалысьяс, крестьянин-фермер овмӧсъяс, «Монди СЛПК», «Зӧвсьӧртса СЛПК», Сосногорскса биару переработайтан завод». Ӧнія кад вылӧ уджӧн могмӧдысьяскӧд кырымалӧма 510 сёрнитчӧм 8 сюрс уджалан места лӧсьӧдӧм вылӧ. Сы могысь, медым пырны удж вылӧ, ныв-зонпоснилы колӧ шыӧдчыны оланін места серти уджӧн могмӧдан службаӧ», - пасйис С.Козлов.

Йӧзӧс уджӧн могмӧдан дінмуса веськӧдланін быд во кырымалӧ муниципальнӧй юкӧнъясса администрацияяскӧд ныв-зонпоснилы уджалан местаяс лӧсьӧдӧм кузя сёрнитчӧмъяс. Тайӧ могъяс вылӧ медуна сьӧмсӧ сетӧма Ухтаӧ (6,1 млн. шайт), Воркутаӧ (4,1 млн. шайт), Сыктывкарӧ да Интаӧ (2 млн. шайтӧн). Медся уна сьӧм планируйтӧны ныв-зонпоснилы мынтыны уджысь Усинскса (1,9 млн. шайт) да Печораса (1,3 млн. шайт) уджӧн могмӧдысьяс.

«Ставнысӧ оформитасны официальнӧя. Тайӧ сетас тыр арлыдтӧмаяслы уджалан йитӧдъяс вылӧ «бур» видзӧдлас, видзас налысь кӧсйӧмъяс да инӧдъяс. Ми кӧсъям гӧгӧрвоӧдны, мый дзебсясьтӧг уджалӧмыс — тайӧ кивыв, тайӧ лӧсялана», - гӧгӧрвоӧдіс уджӧн могмӧдан службаса юрнуӧдысь.

2015 воын дінмуса уджӧн могмӧдан служба артыштӧ уджӧн могмӧдны 9 сюрс ныв-зонпосниӧс. Челядьлы уджысь мынтысьӧм, вердӧм да прӧст кад коллялӧм котыртӧм вылӧ сетӧма 42 миллион шайтысь абу этшаджык сьӧм республиканскӧй, меставывса сьӧмкудъясысь да став сикас эмбура уджӧн могмӧдысьяслысь.
*** Йӧзӧс уджӧн могмӧдан шӧринӧ шыӧдчӧм вылӧ ныв-зонпоснилы колӧ сьӧрысь босьтны сӧмын паспорт да места вылын гижны анкета. Удж вылӧ пыригӧн ковмас унджык документ. Ковмас Канму пенсионнӧй фондысь страхӧвӧй свидетельство, вот мынтысьлӧн торъя номер, медицинскӧй справка. Челядьлы 14 арӧссянь 16 арӧсӧдз колӧ опека да оланпас серти петкӧдлыссянь разрешение. Вермытӧмъяслы уджӧн могмӧдан службаӧ шыӧдчигӧн колӧ сетны реабилитация вылӧ торъя уджтас. 
